
proṣṭhīśavigraha, su-niṣṭhīvanoddhatavi-śiṣṭāṃbucārijaladhe 

koṣṭhāṃtarāhitavi-ceṣṭāgamaugha para-meṣṭhīḍita tvamava mām | 
preṣṭhākasūnumanu-ceṣṭārthamātmavida-tīṣṭo yugāṃtasamaye 

stheṣṭhātmaśṛṃgadhṛta-kāṣṭhāṃbuvāhana, va-rāṣṭāpadaprabhatano||1|| 
khaṃḍībhavadbahula-ḍiṃḍīrajṛṃbhaṇasu-caṃḍīkṛtodadhimahā- 

kāṃḍāticitragati-śauṃḍādya haimarada-bhāṃḍāprameyacarita | 
caṃḍāśvakaṃṭhamada-śuṃḍāladurhṛdaya-gaṃḍābhikhaṃḍakarado- 

ścaṃḍāmareśa haya-tuṃḍākṛte dṛśama-khaṃḍāmalaṃ pradiśa me||2|| 
kūrmākṛte tvavatu, narmātmapṛṣṭhadhṛta-bharmātmamaṃdaragire 

dharmāvalaṃbana su-dharmāsadā kalita-śarmā sudhāvitaraṇāt | 
durmānarāhumukha-durmāyidānavasu-marmābhibhedanapaṭo 

gharmārkakāṃtivara-varmā bhavān bhuvana-nirmāṇadhūtavikṛtiḥ||3|| 
dhanvaṃtareṃ’garuci-dhanvaṃtare’ritaru-dhanvaṃstarībhava sudhā- 

bhānvaṃtarāvasatha, manvaṃtarādhikṛta-tanvaṃtarauṣadhanidhe | 
danvaṃtaraṃgaśugu-danvaṃtamājiṣu vi-tanvan mamābdhitanayā 

sūnvaṃtakātmahṛda-tanvaṃtarāvayava-tanvaṃtarārtijaladhau||4|| 
yā kṣīravārdhimatha-nākṣīṇadarpaditi-jākṣobhitāmaragaṇā 

prekṣāptaye’jani, va-lakṣāṃśubiṃbajida-tīkṣṇālakāvṛtamukhī | 
sūkṣmāvalagnavasa-nā’’kṣepakṛtkucaka-ṭākṣākṣamīkṛtamano- 

dīkṣāsurāhṛta-sudhā’kṣāṇi no’vatu, surūkṣekṣaṇāddharitanuḥ||5|| 
śīkṣādiyuṃnigama-dīkṣāsulakṣaṇa-parīkṣākṣamā vidhisatī 
dākṣāyaṇī kṣamati, sākṣādramā’pi na ya-dākṣepavīkṣaṇavidhau | 
prekṣākṣilobhakara-lākṣārasokṣita-padākṣepalakṣitadharā 

sā’kṣāritātmatanu-bhūkṣārakāriniṭi-lākṣā’kṣamānavatu naḥ||6|| 
nīlāṃbudābha śubha-śīlādridehadhara, khelāhṛtodadhidhunī- 

śailādiyuktanikhi-lelākaṭādyasura-tūlāṭavīdahana te | 
kolakṛte jaladhi-kālācalāvayava-nīlābjadaṃṣṭradharaṇī- 

līlāspadorutala-mūlāśiyogivara-jālābhivaṃdita namaḥ||7|| 
daṃbholitīkṣṇanakha-saṃbhediteṃdraripu-kuṃbhīṃdra pāhi kṛpayā 

staṃbhārbhakāsahana, ḍiṃbhāya dattavara gaṃbhīranādanṛhare | 
aṃbhodhijānusara-ṇāṃbhojabhūpavana-kuṃbhīnaseśakhagarāṭ- 

kuṃbhīṃdrakṛttidhara-jaṃbhāriṣaṇmukha-mukhāṃbhoruhābhinuta mām||8|| 
piṃgākṣavikrama-turaṃgādisainyacatu-raṃgāvaliptadanujā 

sāṃgādhvarasthabali-sāṃgāvapātahṛṣi-tāṃgāmarālinuta te | 
śṛṃgārapādanakha-tuṃgāgrabhinnakana-kāṃgāṃḍapātitaṭinī 

tuṃgātimaṃgala-taraṃgābhibhūtabhaja-kāṃgāgha vāmana namaḥ||9|| 
dhyānārhavāmanata-no nātha pāhiyaja-mānāsureśavasudhā- 

dānāya yācanika, līnārthavāgvaśita-nānāsadasyadanuja | 
mīnāṃkanirmala-niśānāthakoṭi-lasamānātmamauṃjiguṇakau- 

pīnācchasūtrapada-yānātapatrakara-kānamyadaṃḍavarabhṛt||10|| 
dhairyāṃbudhe paraśu-caryādhikṛttakhala-varyāvanīśvara mahā- 

śauryābhibhūta kṛta-vīryātmajātabhuja-vīryāvalepanikara | 
bhāryāparādhakupi-tāryājñayā galita-nāryātmasūgalataro 

kāryā’parādhamavi-cāryāryamaughajayi-vīryāmitā mayi dayā||11|| 
śrīrāma lakṣmaṇaśu-kārāmabhūravatu gaurāmalāmitamaho- 

hārāmarastuta-yaśo rāmakāṃtisuta-no rāmalabdhakalaha | 
svārāmavaryaripu-vīrāmayarddhikara, cīrāmalāvṛtakaṭe 

svārāmadarśanaja-mārāmayāgatasu-ghorāmanorathahara||12|| 
śrīkeśava pradiśa, nākeśajātakapi-lokeśabhagnaravibhū- 

stoketarārtihara-ṇākevalārthasukha-dhīkekikālajalada | 
sāketanātha vara-pākeramukhyasuta-kokena bhaktimatulāṃ 

rākeṃdubiṃbamukha, kākekṣaṇāpaha hṛṣīkeśa teṃ’ghrikamale||13|| 
rāme nṛṇāṃ hṛdabhirāme, narāśikulabhīme, mano’dya ramatāṃ 
gomedinījayita-po’meyagādhisuta-kāme niviṣṭamanasi | 
śyāme sadā tvayi, jitāmeyatāpasaja-rāme gatādhikasame 

bhīmeśacāpadala-nāmeyaśauryajita-vāmekṣaṇe vijayini||14|| 
kāṃtāragehakhala-kāṃtāraṭadvadana-kāṃtālakāṃtakaśaraṃ 

kāṃtā’’ra yāṃbujani-kāṃtānvavāyavidhu-kāṃtāśmabhādhipa hare | 
kāṃtāliloladala-kāṃtābhiśobhitila-kāṃtā bhavaṃtamanu sā 

kāṃtānuyānajita-kāṃtāradurgakaṭa-kāṃtā ramā tvavatu mām||15|| 
dāṃtaṃ daśānana-sutāṃtaṃ dharāmadhi-vasaṃtaṃ pracaṃḍatapasā 

klāṃtaṃ sametya vipi-nāṃtaṃ tvavāpa yama-naṃtaṃ tapasvipaṭalam| 
yāṃtaṃ bhavāratibha-yāṃtaṃ mamāśu bhaga-vaṃtaṃ bhareṇa bhajatāt 
svāṃtaṃ savāridanu-jāṃtaṃ dharādharaniśāṃtaṃ, satāpasavaram||16|| 
śaṃpābhacāpalava-kaṃpāstaśatrubala-saṃpāditāmitayaśāḥ 

śaṃ pādatāmarasa-saṃpātino’lamanu-kaṃpārasena diśa me | 
saṃpātipakṣisaha-jaṃ pāparāvaṇaha-taṃ pāvanaṃ yadakṛthā- 

stvaṃ pāpakūpapati-taṃ pāhi māṃ tadapi, paṃpāsarastaṭacara||17|| 
lolākṣyapekṣita-sulīlākuraṃgavadha-khelākutūhalagate 

svālāpabhūmijani-bālāpahāryanuja-pālādya bho jaya jaya | 
bālāgnidagdhapura-śālānilātmajani-phālāttapattalarajo 

nīlāṃgadādikapi-mālākṛtālipatha-mūlābhyatītajaladhe||18|| 
tūṇīrakārmuka-kṛpāṇīkiṇāṃkabhuja-pāṇī ravipratimabhāḥ 

kṣoṇīdharālinibha-ghoṇīmukhādighana-veṇīsurakṣaṇakaraḥ | 
śoṇībhavannayana-koṇījitāṃbunidhi-pāṇīritārhaṇimaṇi- 

śreṇīvṛtāṃghririha, vāṇīśasūnuvara-vāṇīstuto vijayate||19|| 
huṃkārapūrvamatha-ṭaṃkāranādamati-paṃkā’vadhāryacalitā 

laṃkā śiloccaya-viśaṃkā patadbhidura-śaṃkā’’sa yasya dhanuṣaḥ | 
laṃkādhipo’manuta, yaṃ kālarātrimiva, śaṃkāśatākuladhiyā 
taṃ kāladaṃḍaśata-saṃkāśakārmuka-śarāṃkānvitaṃ bhaja harim||20|| 
dhīmānameyatanu-dhāmā’’rtamaṃgalada-nāmā ramākamalabhū- 

kāmāripannagapa-kāmāhivairiguru-somādivaṃdyamahimā | 
sthemādinā’pagata-sīmā’vatāt sakhala-sāmājarāvaṇaripū 

rāmābhidho harira-bhaumākṛtiḥ pratana-sāmādivedaviṣayaḥ||21|| 
doṣā’’tmabhūvaśatu-rāṣāḍatikramaja-roṣātmabhartṛvacasā 

pāṣāṇabhūtamuni-yoṣāvarātmatanu-veṣādidāyicaraṇaḥ | 
naiṣādayoṣidaśu-bheṣākṛdaṃḍajani-doṣācarādiśubhado 

doṣā’grajanmamṛti-śoṣāpaho’vatu su-doṣāṃghrijātahananāt||22|| 
vṛṃdāvanasthapaśu-vṛṃdāvanaṃ vinuta-vṛṃdārakaikaśaraṇaṃ 

naṃdātmajaṃ nihata-niṃdākṛdāsuraja-naṃ dāmabaddhajaṭharam | 
vaṃdāmahe vayama-maṃdāvadātaruci-maṃdākṣakārivadanaṃ 

kuṃdālidaṃtamuta, kaṃdāsitaprabhata-nuṃ dāvarākṣasaharam||23|| 
gopālakotsavakṛ-tāpārabhakṣyarasa-sūpānnalopakupitā- 

śāpālayāpitala-yāpāṃbudālisali-lāpāyadhāritagire | 
svāpāṃgadarśanaja-tāpāṃgarāgayuta-gopāṃganāṃśukahṛti- 

vyāpāraśauṃḍa vivi-dhāpāyatastvamava, gopārijātaharaṇa||24|| 
kaṃsādikāsadava-taṃsāvanīpativi-hiṃsākṛtātmajanuṣaṃ 

saṃsārabhūtamiha-saṃsārabaddhamana-saṃ sāracitsukhatanum | 
saṃsādhayaṃtamani-śaṃ sātvikavrajama-haṃ sādaraṃ bata bhaje 

haṃsāditāpasari-raṃsāspadaṃ parama-haṃsādivaṃdyacaraṇam||25|| 
rājīvanetra vidu-rājīva māmavatu, rājīvaketanavaśaṃ 

vājībhapattinṛpa-rājīrathānvitaja-rājīvagarvaśamana | 
vājīśavāhasita-vājīśadaityatanu-vājīśabhedakarado- 

rjājīkadaṃbanava-rājīvamukhyasuma-rājīsuvāsitaśiraḥ||26|| 
kālīhṛdāvasatha-kālīyakuṃḍalipa-kālīsthapādanakharā 

vyālīnavāṃśukara-vālīgaṇāruṇita-kālīruce jaya jaya | 

kelīlavāpahṛta-kālīśadattavara-nālīkadṛptaditibhū- 

cūlīkagopamahi-lālītanūghusṛṇa-dhūlīkaṇāṃkahṛdaya||27|| 
kṛṣṇādipāṃḍusuta-kṛṣṇāmanaḥpracura-tṛṣṇāsutṛptikaravāk 

kṛṣṇāṃkapālirata, kṛṣṇābhidhāghahara, kṛṣṇādiṣaṇmahila bhoḥ | 
puṣṇātu māmajita, niṣṇātavārdhimuda-nuṣṇāṃśumaṃḍala hare 

jiṣṇo girīṃdradhara-viṣṇo vṛṣāvaraja, dhṛṣṇo bhavān karuṇayā|| 
rāmāśiromaṇidha-rāmāsametabala-rāmānujābhidha ratiṃ 

vyomāsurāṃtakara- te māratāta diśa- me mādhavāṃghrikamale | 
kāmārtabhaumapura-rāmāvalipraṇaya-vāmākṣipītatanubhā 

bhīmāhināthamukha-vaimānikābhinuta, bhīmābhivaṃdyacaraṇa||29|| 
sakṣvelabhakṣyabhaya-dākṣiśravogaṇaja-lākṣepapāśayamanaṃ 

lākṣāgṛhajvalana-rakṣohiḍiṃbabaka-bhaikṣānnapūrvavipadaḥ | 
akṣānubaṃdhabhava-rukṣākṣaraśravaṇa-sākṣānmahiṣyavamatī 
kakṣānuyānamadha-makṣmāpasevanama-bhīkṣṇāpahāsamasatām||30|| 
cakṣāṇa eva nija-pakṣāgrabhūdaśaśa-tākṣātmajādisuhṛdām 

ākṣepakārikunṛ-pākṣauhiṇīśataba-lākṣobhadīkṣitamanāḥ | 
tārkṣyāsicāpaśara-tīkṣṇāripūrvanija-lakṣmāṇi cāpyagaṇayan 

vṛkṣālayadhvaja-rirakṣākaro jayati, lakṣmīpatiryadupatiḥ||31|| 
buddhāvatāra kavi-baddhānukaṃpa kuru, baddhāṃjalau mayi dayāṃ 

śauddhodanipramukha-saidhdāṃtikāsugama-bauddhāgamapraṇayana | 
kruddhāhitāsuhṛti-siddhāsikheṭadhara, śuddhāśvayāna kamalā- 

śuddhāṃta māṃ rucipi-naddhākhilāṃganija-maddhā’va kalkyabhidha bhoḥ||32|| 
sāraṃgakṛttidhara-sāraṃgavāridhara, sāraṃgarājavaradā- 

sāraṃ gadāritara-sāraṃ gatātmamada-sāraṃ gatauṣadhabalam | 
sāraṃgavatkusuma-sāraṃ gataṃ ca tava, sāraṃgamāṃghriyugalaṃ 

sāraṃgavaṇamapa-sāraṃgatābjamada-sāraṃ gadiṃstvamava mām||33|| 
grīvāsyavāhatanu-devāṃḍajādidaśa-bhāvābhirāmacaritaṃ 

bhāvātibhavyaśubha-dhīvādirājayati-bhūvāgvilāsanilayam | 
śrīvāgadhīśamukha-devābhinamyahari-sevārcaneṣu paṭhatāṃ 

āvāsa eva bhavi-tā’vāgbhavetarasu-rāvāsalokanikare||34|| 
|| iti śrīvādirājatīrthaviracitā daśāvatārastutiḥ || 
 


